პირველადი ჯანდაცვის სისტემის განვითარების სტრატეგიისა და დანერგვის გეგმის შემუშავება  
სამუშაო ჯგუფის კომენტარები პჯდ რეფორმის სტრატეგიაზე
პჯდ სერვისების გაძლიერება არის, საქართველოს ჯანდაცვის მთავრობის ერთერთი მაღალი მნიშვნელობის პრიორიტეტი. მოწოდებული სტრატეგიის პროექტი მომზადდა 2016-2023წწ პჯდ განვითარების სახელმძღვანელოდ (გლობალური ალიანსი ჯანმრთელობისა და სოციალური თანამშრომლობისთვის, 2016 წ 28 მარტი).
მოწოდებული სტრატეგიის დოკუმენტი ემყარება არსებული პჯდ სერვისების ღრმა სიტუაციურ ანალიზს. ის განსაზღვრავს ძირითად გამოწვევებს (მმართველობა, დაფინანსება, მომსახურების მიწოდება, ადამიანური რესურსები), რომლის მიმართულებითაც, სტრატეგიის ციკლში, უნდა  განხორციელდეს ინტერვენციები. შემოთავაზებული ინტერვენციების ეფექტურობა  დამტკიცებულია და თუ მოხდება მათი იმპლემენტაცია, ნამდვილად მოახდენს პჯდ სისტემის მიწოდების და შესაბამისად, ჯანმრთელობის გამოსავლების მნიშვნელოვან გაუმჯობესებას.
დოკუმენტი მოიცავს ისეთ საკითხებსაც, რომელიც პოლიტიკურად და სოციალურად მისაღები არ არის საქართველოს კონტექსტში. 
2016 წელს შემუშავებული პჯდ განვითარების სტრატეგია ორგანიზებულია 5 სტრატეგიული ამოცანის ირგვლივ (იხ.ქვემოთ), რაც შესაბამისობაშია სისტემაში არსებულ იდენტიფიცირებულ გამოწვევებთან. ის ეფუძნება სოლიდურ ტექნიკურ ინფორმაციას და გვთავაზობს იდენტიფიცირებული გამოწვევების გადაჭრის გზებს. არსებობს რამდენიმე საკითხი, რაზეც უნდა გამახვილდეს ყურადღება:
1. თუკი სახელმწიფო გეგმავს „პჯდ განვითარების სტრატეგიის“ ფორმალიზებას,  და იმისათვის, რომ ვისაუბროთ ერთ ენაზე, საჭიროა ტერმინოლოგიის/დეფინიციების  შემოტანა, რომელიც აისახება გზამკვლევში თუ სამთავრობო პოლიტიკის ან სტრატეგიის ჩარჩო დოკუმენტებში (რასაც დავარქმევთ არა აქვს მნიშვნელობა). რა თქმა უნდა, დოკუმენტს ესაჭიროება  დამატებითი ტექნიკური მხარდაჭერა, იმისათვის რომ ის გარდაიქმნას პჯდ სისტემის განვითარების თაობაზე სამთავრობო პოლიტიკის (Governmental position statement) დოკუმენტად.   
პირველ ეტაპზე კრიტიკული მნიშვნელობა ენიჭება იმ  საკითხების განსაზღვრას, რაც საჭიროებს დაუყოვნებელ პოლიტიკურ გადაწყვეტილებებს. პჯდ სისტემის სპეციფიკურ მახასიათებლებზე მუშაობა შეიძლება შემდგომ ეტაპებზეც, რაც თანდათანობით აისახება სხვადასხვა ბრძანებებსა და ნორმატიულ აქტებში. რა თქმა უნდა, უნდა ვიმსჯელოთ პჯდ-ს გავრცელებულ მოდელებზე და როგორღაც ავირჩიოთ თუ ჩამოვაყალიბოთ ჩვენი მოდელები, ვიმსჯელოთ დაფინანსებაზე და გადახდის მოდელებზე, რეგულირებაზე, ორგანიზაციასა და ა.შ.  მაგრამ ყველაზე მნიშვნელოვანია განვსაზღვროთ საოჯახო მედიცინის მიმწოდებლების როლი ზოგადად პჯდ არსებულ სისტემაში სერვისების მომსახურების მიწოდების თვალსაზრისით, საერთოდ  გვინდა თუ არა საოჯახო მედიცინაზე დაფუძნებული პჯდ თუ გვინდა სპეციალიზებულ სამედიცინო მომსახურებაზე დაფუძნებული პჯდ მოდელი?  და თუ გვინდა, მაშინ ნათლად უნდა ჩამოვაყალიბოთ ეს სტრატეგიაში/პოლიტიკის დოკუმენტებში/სამოქმედო გეგმაში. 
2. რა თქმა უნდა, სტრატეგიაში მითითებული სახელმწიფო რესურსების გადანაწილება 70%/30%-ზეც ბევრი უნდა ვიმსჯელოთ, პჯდ დაფინანსების პარამეტრები პირდაპირ კავშირშია პჯდ სერვისების მიწოდების კონტექსტთან, რომელიც ძალიან ბუნდოვანია დღესდღეობით.  ხარჯების გაანგარიშების მოდელი „ქვევიდან ზევით“ მოითხოვს სერიოზულ პოლიტიკურ გადაწყვეტილებებს და უნდა მოხდეს  პჯდ სისტემის შესაძლებლობების გაძლიერების და სერვისების მოცულობის გაფართოების შესაბამისად.  
3. გასაახლებელი და შესამუშავებელია მარეგულირებელი და ნორმატიული დოკუმენტების ნუსხა, პირველ რიგში უნდა განვიხილოთ არსებული საყოველთა ჯანდაცვის გეგმიური ამბულატორიული პროგრამა, მოსახლეობის რეგისტრაციის პროცედურები, პჯდ-ს სერვისების მიწოდების და ორგანიზების მოდელები, მოვახდინოთ სოფლის ექიმების ჰარმონიზაცია ამ პროგრამაში, შემოვიტანოთ ასაკობრივი, გეოგრაფიული და სოციალური მარეგულირებელი კოეფიციენტები ტარიფებში, განვიხილოთ სამოტივაციო მექანიზმების შემოტანის შესაძლებლობები, სახელმწიფო შესყიდვების და სისტემის რაციონალიზაციის სხვა საკითხები, ასევე, მნიშვნელოვანია პჯდ-ს ინტეგრაცია eHealth სისტემაში, აკრედიტაცია/ლიცენზირება და ა.შ.,   თუმცა ეს ყველაფერი ასე მარტივი არაა, და  სამოქმედო გეგმის შედგენის დროს, გავითვალისწინოთ პრიორიტეტები - სასწრაფო-გადაუდებელი, მოკლევადიანი ამოცანები, რომელსაც მოჰყვება საშუალო და გრძელვადიანი პრიორიტეტები.

